
Qan yaddaşımız, qürur yerimiz 

 

Mehparə Əliyeva 

 

1990-cı il yanvarın 19-dan 20-nə keçən gecə. O gecə mərd oğullarımız sovet ordusunun 

bölmələrinin təcavüzündən çəkinmədən ölümün üstünə cəsarətlə yeridilər. Necə qürurlu bir gün idi! 

Ölüm şərəf sayılırdı, təki millətin ruhu ölməsin. O gecə ruhumuzdan, cismimizdən qorxu hissi yox 

olmuş, onun yerini cəsarət, hünər, mərdlik tutmuşdu. Xalqımız öz azadlığı, müstəqilliyi uğrunda 

mətinlik, əzmkarlıq göstərirdi. 

Sovet İttifaqı Kommunist Partiyası Mərkəzi Komitəsinin baş katibi Mixail Qorbaçovun əmri ilə Bakıya 

və Azərbaycanın bir neçə rayonuna SSRİ Müdafiə Nazirliyi, Dövlət Təhlükəsizlik Komitəsi və Daxili İşlər 

Nazirliyinin qoşun hissələri yeridilmişdi. Sovet ordusunun xüsusi təyinatlı dəstələrinin və daxili qoşunların 

kontingentinin Bakıya girməsi xüsusi qəddarlıq və misli görünməmiş vəhşiliklə müşayiət edildi. Dinc əhali 

ağır texnikalar və müxtəlif tipli silahlardan atəşə tutularaq kütləvi şəkildə qətlə yetirildi. Günahsız, əliyalın 

insanlara silahlar tuşlandı. Lakin vətənpərvər oğullarımız tanklar, zirehli texnika və müasir silahlarla təchiz 

edilmiş sovet əsgərlərinin qarşısına mərd-mərdanə çıxdılar, bu yoldan dönmədilər. 20 Yanvar gecəsini qürur, 

iftixar rəmzinə çevirdilər. Xalq şairi Bəxtiyar Vahabzadə "Şəhidlər" poemasında o müdhiş gecənin xalqımızın 

şanlı, qanlı tarixində yerini vəsf edirdi. 

Şəhid rütbəsinə qalxan cavanlar, 

Sinəsi hər zülmə qalxan cavanlar. 

Böyük Nəsiminin, ulu Babəkin 

Xeyir-duasını aldı o gecə. 

Zamandan irəli sıçrayıb, yəqin, 

Tarixdə tarix tək qaldı o gecə. 

Təbii ki, onilliklərin imperiya boyundruğundan qurtarmaq o qədər də asan deyildi. Bununla belə, 

azadlığın verilmədiyini, onun zorla, qan bahasına alındığını yaxşı bilən xalqımız istiqlaliyyəti yolunda 

müsibətlər, faciələr yaşamağa, ölməyə belə hazır olduğunu sübuta yetirdi. Yalın əllərlə tanklar üzərinə atılan 

vətənpərvər oğulların ölümü göstərdi ki, bu millət azad yaşamağa qadirdir. 35 il öncə soyuq, şaxtalı qış 

gecəsində, yanvarın 20-də güllə yağışı altında dünyaya gələn körpələrin arasında oğlan uşaqları daha çox idi. 

Yeni vətənpərvərlər doğulurdu. O gecə Azərbaycanda bir şərəfli ad da doğuldu: Şəhid anası! Xalq şairi Fikrət 

Qoca "Şəhid anaları" şeirində bu qürurlu, məğrur qadının dərdini misra-misra dilə gətirdi: 

Dərd daş atar, ayna sınar, 

Sınar evin sonası da. 

Dönər şəhid anasına, 

Dünyaya gələn analar. 

Ölümü ilə milyonların qəlbində əbədiləşən İlham Allahverdiyevin anası Ofelya xanım da o gecə dərdin 

atdığı daşa tuş gəlmişdi. 6 ay əvvəl toyunu etdiyi, gəlin gətirib evini bəzədiyi balasını itirmişdi. Oğlu Elxanla 

gecənin qaranlığında İlhamı axtarır, başına bir iş gəlməməsi üçün yol boyu dualar edirdi. Olanlardan xəbərsiz... 

Ətrafda baxmadıqları küçə, dönmədikləri döngə, boylanmadıqları hasar qalmamışdı. Amma İlhamdan xəbər-

ətər yox idi. Yaralananların yaxınlıqdakı xəstəxanaya aparıldıqlarını eşitsə də ora getməyi düşünmürdü. Çünki 

İlhamın sağ olduğuna inanır, yaralandığını ağlından belə keçirmirdi, nəinki ölümünü. Onlar İlhamı Respublika 

Klinik Xəstəxanasında tapdılar... 

Elxan Allahverdiyev 35 il keçsə də, bir anını belə unutmadığı o müdhiş gecənin acısını içinə çəkə-çəkə 

danışdı. Bəzən qəhər onu boğur, kövrəlir, bir anlıq fasilə verib özünü toxdadır, bəzən də qürurlandı: "1988-ci 

ildə başlayan xalq hərəkatı 1990-cı ildə Qanlı Yanvar hadisələri ilə başa çatdı. Rus ordusu Bakıya yeridilmişdi, 

hansı ki, vaxtilə biz həmin orduda xidmət etməyi özümüzə şərəf bilmişdik. İlham da bu orduda xidmət etmişdi. 

Onlar isə bizi öldürməyə gəlmişdilər. Yanvarın 19-dan 20-nə keçən gecə camaat küçələrə çıxmışdı. Sovet 

ordusunun şəhərə girməsinə mane olmaq üçün bir neçə yerdə barrikadalar qurulmuşdu. Ancaq silahlı sovet 

əsgərləri vəhşicəsinə barrikadaları dağıtdı, insanları gülləbarana tutdu… 

İlham dostları ilə indiki 20 Yanvar dairəsində atəş aça-aça gələn tanklarla qarşılaşır. Tankların qarşısına 

çıxaraq əlini qaldırıb qışqırır ki, atmayın, insanlar silahsızdırlar. Lakin insan qanına susamış əsgərlər onu 

vururlar. İlhamı dərhal Respublika Klinik Xəstəxanasına çatdırırlar və həkimlər onu əməliyyata hazırlayırlar. 

Gecə saat birə on dəqiqə işləyirmiş, həmin vaxt işıqlar sönür, həkimlər qəzet yandırıb onun işığında əməliyyat 

edirlər. Sonradan Fuad həkimlə görüşəndə dedi ki, İlham çox cüssəli, fiziki cəhətdən sağlam idi, amma güllə 

daxili orqanlarını dağıtmışdı. Səhərə yaxın 4:30-da İlham dünyasını dəyişib. Həmin vaxt anamla küçələrdə 

onu axtarırdım. Sən demə, qardaşım can verirmiş o dəqiqələrdə… 



Respublika Xəstəxanasının qəbul şöbəsinə gələndə yerdə şərf gördük. O şərfdən həm İlhamda, həm də 

məndə var idi. Mən üstünə nişanə qoymuşdum ki, dəyişik düşməsin. Anam şərfi yerdə görən kimi tanıdı, bu 

İlhamındı dedi. Xəstaxanada olan yaralıların siyahısı divardan asılmışdı. Tez tələsik ora yaxınlaşdım, ordakı 

oğlana İlhamın pasportunu göstərdim. Dedi ki, onu burda axtarma, bəs harda axtarım deyə soruşdum. O, bir 

neçə saniyə susdu, sonra isə "morqu" göstərdi. Bütün dünya başıma dar oldu. Çarəsiz qaldım, anama bu xəbəri 

birdən-birə necə deyim. Burda yoxdur deyib onu xəstəxanadan çıxardım, evə qoyub başı alovlu qayıtdım. Mən 

çatanda artıq qonşularımız xəstəxananın həyətində idilər, amma heç kəs içəri girməyə ürək eləmirdi. İlhamın 

yaxın dostu Faiq məndən qabaq qaçdı. İçəridə bir meyit var idi, İlham bilib özümü onun üstünə atdım, 

qucaqlayıb hönkürdüm. Birdən anladım ki, bu İlham deyil, çünki İlhamın bığları var idi. Ürəyimdə bir ümid 

yarandı, bəlkə sağdı. Bu vaxt Faiq qışqırdı ki, bura gəl. Baxdım ki, İlhamın meyiti xərəkdə yerə qoyulub. Qarın 

hissəsi yarılıb, çoxlu tikişləri var idi. Biz xəstəxanadan çıxanda səhər saat 6 idi… 

İlhamı Xırdalanda dəfn etdik. Sonra qapımıza gəldilər ki, bunlar el yolunda şəhid olublar. Hamısı bir 

yerdə dəfn olunacaqlar, ayın 22-də hökumət evinin qarşısından götürüləcəklər… Həyat yoldaşı Fərizə İlhamın 

ölümünü qəbul edə bilmirdi, mən İlhamsız yaşaya bilmərəm deyirdi. Bir neçə dəfə özünü öldürməyə cəhd 

etmişdi. Ona görə də anası, bacısı bir an yanından çəkilmirdilər. Gecənin bir yarısı xəlvətcə otaqdan çıxanda 

nənəm oyanıb, ondan hara getdiyini soruşub, həyətə çıxıb gəlirəm deyib. Həyətin o biri başında öz evləri var 

idi. Ora gedib, çarpayının üstünə İlhamın şəkillərini düzüb və yarımçıq bir məktub yazıb: "Ana, mənim üçün 

ağlama. Heç biriniz ağlamayın. Mən İlhamsız yaşaya bilmərəm. Onsuz da…". Sonra isə canına qıyıb. 

Xəstəxanaya çatdıra bilmədik, yolda keçindi… Şəhidlər Xiyabanına ilk qədəm qoyan İlhamla Fərizə oldu. 

Birinci Fərizə, sonra İlham ardınca İsfəndiyar adlı bir oğlan dəfn olundu. O gün neçə-neçə arzular, ümidlər də 

onlarla bərabər dəfn edildi. 35 il keçsə də, ürəyimə vurulan qardaş yarası qaysaq bağlamır. Amma bizi yaşadan 

onların saf, təmiz, ülvi məhəbbətləridir. Onların əbədi sevgisi bu dərdə dözməyə güc verdi bizə. 20 Yanvar 

faciəsindən yeni bir sevgi doğdu. İlham və Fərizə sevdası". 

Qanlı Yanvar faciəsinə 35 illik zaman məsafəsindən baxanda o günlərin müdhişliyi, vahiməsi ilə yanaşı, 

xalqımızın vətənpərvərlik ruhunun yenilməzliyinin, azadlıq səsinin imperiya qüvvələrinin batıra bilmədiyinin 

şahidi oluruq. Azərbaycan xalqının müstəqillik hərəkatını boğmaq məqsədilə törədilən, qan yaddaşımıza qara 

hərflərlə yazılan o günü həm qürur, həm də ürəkağrısı ilə qeyd edirik. Xalq, millət yolunda şəhidlik zirvəsinə 

ucalan istiqlaliyyət arzulu insanları böyük ehtiramla anırıq. O müdhiş şənbə gecəsində dinc əhalini, günahsız 

insanları qanına qəltan edənləri, bu qırğına "fərman" verənləri isə xalqımız nifrətlə xatırlayır. 

Azərbaycan dövləti və xalqı vətən yolunda canından keçən övladlarını unutmur. Azərbaycan 

rəhbərliyini bu qanlı hadisəyə siyasi qiymət verməməkdə, faciənin səbəblərini ört-basdır etməkdə 

günahlandıran ulu öndər Heydər Əliyev "1990-cı ilin yanvar ayında törədilmiş Bakı hadisələrinə siyasi qiymət 

verilməsi haqqında" qərar layihəsi hazırlayaraq Naxçıvan MR Ali Məclisinin müzakirəsinə təqdim etdi. Bu 

sənədə əsasən Ali Məclisin 1990-cı il 21 noyabr tarixli qərarı ilə 20 Yanvar faciəsinə siyasi qiymət verildi. 

Qərarda deyilirdi: "Yanvar faciələrinin səbəbkarlarının - istər İttifaq, istərsə də respublika rəhbər partiya, sovet, 

hüquq-mühafizə orqanı işçilərinin, hərbçilərin bu günədək aşkar edilib qanunla məsuliyyətə cəlb olunmaması 

xalqda dərin hiddət və etiraz doğurmuşdur. Naxçıvan Muxtar Respublikasının Ali Məclisi bütün bunları işğalçı 

siyasət və dəqiq düşünülmüş hərbi təcavüz kimi qiymətləndirərək və insan hüquqları bəyannaməsinin kobud 

şəkildə pozulması kimi nəzərdə tutaraq qərara alır ki, 1990-cı ilin yanvar ayında Bakı şəhərində törədilmiş 

qanlı hadisələr Azərbaycan SSR-in suveren hüquqlarına, respublikada gedən demokratik proseslərə qəsd kimi 

qiymətləndirilsin". Həm də 20 Yanvar gününün hər il Naxçıvan Muxtar Respublikasında Milli Matəm Günü 

kimi qeyd edilməsi qərara alındı. Azərbaycan SSR Ali Sovetinə yanvarın 20-nin hər il Azərbaycanda Milli 

Matəm Günü kimi qeyd olunması təklif edildi. 1998-ci il avqustun 5-də Bakı şəhərindəki Şəhidlər xiyabanında 

"Əbədi məşəl" abidə kompleksinin ucaldılması barədə sərəncam imzalandı. Ulu öndər Heydər Əliyevin 2000-

ci il yanvarın 17-də imzaladığı fərmanla "20 Yanvar şəhidi" fəxri adı təsis edildi və faciəli yanvar günlərində 

şəhid olmuş oğul və qızlarımıza "20 Yanvar şəhidi" fəxri adı verildi. 2010-cu ildə Bakının Yasamal 

rayonundakı 20 Yanvar dairəsində qanlı Yanvar şəhidlərinin xatirəsinə memorial abidə kompleksi ucaldıldı. 

Kompleksin üzərində faciə zamanı həlak olmuş 147 nəfərin adı və soyadı həkk olundu. 

Ulu öndər Heydər Əliyevin siyasi xəttini uğurla davam etdirən Prezident İlham Əliyevin dediyi kimi, 

Azərbaycan bu mübariz oğul və qızlarının şücaətini daim yüksək qiymətləndirir, onların ruhuna ehtiram 

göstərir, xatirəsini hər zaman uca tutur. 

 


